
Annotatsiya 

Maqolada sanoat korxonalarida innovatsion faoliyatni boshqarishning xorijiy 

modellari va eng yaxshi amaliyotlari tadqiq etilgan. Germaniya, Yaponiya, Janubiy 

Koreya, Xitoy va AQSh tajribasi davlat, sanoat va ilm-fan hamkorligi, moliyalashtirish 

mexanizmlari hamda korxona ichidagi boshqaruv vositalari kesimida qiyosiy tahlil 

qilingan. Tadqiqotda tizimli yondashuv, qiyosiy va institutsional tahlil, guruhlash 

hamda umumlashtirish usullari qoʻllanildi. Global innovatsiyalar indeksi maʼlumotlari 

asosida Oʻzbekistonning innovatsion salohiyati baholangan. Natijalar Oʻzbekistonda 

innovatsion resurslar boʻyicha oʻrin yaxshilanayotgan boʻlsa-da, innovatsion natijalar 

ortda qolayotganini koʻrsatdi. Asosiy muammo korxonalarda gʻoyani 

tijoratlashtirilgan mahsulotga aylantiruvchi boshqaruv tizimining zaifligi ekani 

aniqlandi. Bosqichli qaror qabul qilish, ochiq innovatsiyalar, uzluksiz 

takomillashtirish, natijaga bogʻlangan moliyalashtirish va innovatsion koʻrsatkichlar 

tizimi eng yaxshi amaliyotlar sifatida ajratildi. Korxona darajasida innovatsion 

faoliyatni boshqarishning besh bosqichli modeli va xorij tajribasini Oʻzbekiston sanoat 

korxonalarida qoʻllash boʻyicha takliflar ishlab chiqilgan. 

Kalit soʻzlar: innovatsion faoliyat, sanoat korxonasi, innovatsion boshqaruv, 

ochiq innovatsiyalar, ilmiy-tadqiqot va tajriba-konstruktorlik ishlari (ITTKI), 

texnologiyalar transferi, “Sanoat 4.0”, Global innovatsiyalar indeksi. 

Аннотация 

В статье исследуются зарубежные модели и лучшие практики управления 

инновационной деятельностью на промышленных предприятиях. Опыт 

Германии, Японии, Южной Кореи, Китая и США сравнивается по 

взаимодействию государства, промышленности и науки, механизмам 

финансирования и инструментам внутрифирменного управления. В 

исследовании применены системный подход, сравнительный и 

институциональный анализ, группировка и обобщение. На основе данных 

Глобального инновационного индекса оценён инновационный потенциал 

Узбекистана. Результаты показали, что при улучшении позиций Узбекистана по 

инновационным ресурсам инновационные результаты отстают. Установлено, 

что основная проблема заключается в слабости системы управления, 

превращающей идею в коммерциализированный продукт на предприятиях. В 

качестве лучших практик выделены поэтапное принятие решений, открытые 

инновации, непрерывное совершенствование, финансирование, привязанное к 

результатам, и система инновационных показателей. Предложены пятиэтапная 

модель управления инновационной деятельностью на уровне предприятия и 

рекомендации по применению зарубежного опыта на промышленных 

предприятиях Узбекистана. 

Ключевые слова: инновационная деятельность, промышленное 

предприятие, инновационный менеджмент, открытые инновации, НИОКР, 

трансфер технологий, «Индустрия 4.0», Глобальный инновационный индекс. 

Abstract 

The article studies foreign models and best practices of managing innovation 

activity in industrial enterprises. The experience of Germany, Japan, South Korea, 

China and the USA is compared in terms of government-industry-science cooperation, 

financing mechanisms and in-company management tools. The study applies a systems 

approach, comparative and institutional analysis, grouping and generalisation. 

Uzbekistanʼs innovation potential is assessed using Global Innovation Index data. The 

results show that while Uzbekistanʼs position in innovation inputs is improving, 

innovation outputs are lagging behind. The main problem is found to be the weakness 

of enterprise management systems that turn ideas into commercialised products. Stage-

gate decision-making, open innovation, continuous improvement, results-based 

financing and an innovation indicator system are identified as best practices. A five-

stage model of innovation management at the enterprise level and recommendations 

for applying foreign experience in Uzbek industrial enterprises are proposed. 

Keywords: innovation activity, industrial enterprise, innovation management, 

open innovation, R&D, technology transfer, Industry 4.0, Global Innovation Index. 

KIRISH 

Sanoat korxonalarining raqobatbardoshligi bugun arzon ishchi kuchi yoki 

xomashyo bilan emas, balki yangi mahsulot va texnologiyalarni tez yaratish va bozorga 

chiqarish qobiliyati bilan belgilanmoqda. Global innovatsiyalar indeksi (GII) 2025 

reytingida yetakchi oʻrinlarni Shveytsariya, Shvetsiya, AQSh, Janubiy Koreya va 

Singapur egalladi, Xitoy esa ilk bor birinchi oʻntalikka kirdi [17]. Bu mamlakatlarning 

umumiy jihati - innovatsiyalar korxona strategiyasining markazida turadi va tizimli 

boshqariladi. 

Oʻzbekistonda bu yoʻnalishda huquqiy asos yaratilgan. “Innovatsion faoliyat 

toʻgʻrisida”gi Qonun [20], 2022-2026-yillarga moʻljallangan Innovatsion rivojlanish 

strategiyasi [22] va “Oʻzbekiston - 2030” strategiyasi [21] sanoatni modernizatsiya 

qilish va ilm-fan bilan ishlab chiqarish integratsiyasini ustuvor vazifa sifatida 

belgilagan. Natijada mamlakat GIIda 2020-yildagi 93-oʻrindan 2025-yilda 79-oʻringa 

koʻtarildi [18]. 

Biroq bu oʻsish asosan innovatsion resurslar hisobiga boʻlmoqda. Oʻzbekiston 

2025-yilda innovatsion resurslar boʻyicha 69-oʻrinni, innovatsion natijalar boʻyicha 

esa atigi 92-oʻrinni egalladi [18]. Demak, asosiy muammo mablagʻ yetishmasligida 

emas, balki korxonalarda gʻoyani tijoratlashtirilgan mahsulotga aylantiruvchi 

boshqaruv tizimining zaifligidadir. 

Xalqaro tajriba shuni koʻrsatadiki, innovatsion faoliyat tasodifiy ilhom mahsuli 

emas, balki rejalashtirish, moliyalashtirish, nazorat va ragʻbatlantirishni talab qiladigan 

boshqaruv obyektidir [5]. Innovatsiyalarni oʻlchash boʻyicha xalqaro metodologiya 

ham korxonani innovatsion faoliyatning asosiy subyekti sifatida koʻradi [13]. Shu 

sababli rivojlangan mamlakatlarning davlat siyosati bilan bir qatorda, ularning 

korxonalari innovatsion jarayonni qanday tashkil etishi va boshqarishini oʻrganish 

Oʻzbekiston sanoati uchun amaliy ahamiyatga ega. 

Tadqiqotning maqsadi - sanoat korxonalarida innovatsion faoliyatni 

boshqarishning ilgʻor xorij tajribasini umumlashtirish va uni Oʻzbekiston sanoat 

korxonalarida qoʻllash boʻyicha amaliy takliflar ishlab chiqishdan iborat. 

Maqsadga erishish uchun quyidagi vazifalar belgilandi: yetakchi 

mamlakatlarning innovatsion boshqaruv modellarini davlat, sanoat va ilm-fan 

hamkorligi, moliyalashtirish mexanizmi va korxona ichidagi vositalar boʻyicha qiyosiy 

tahlil qilish; ushbu modellardan sanoat korxonalarida qoʻllash mumkin boʻlgan eng 

yaxshi amaliyotlarni ajratish; Oʻzbekistonning innovatsion salohiyatini Global 

innovatsiyalar indeksi maʼlumotlari asosida baholash; korxona darajasida innovatsion 

faoliyatni boshqarish modelini ishlab chiqish. 

ADABIYOTLAR SHARHI 

Innovatsiyani iqtisodiy rivojlanishning asosiy harakatlantiruvchi kuchi sifatida 

birinchi boʻlib J. Shumpeter asoslagan. U yangi mahsulot, yangi texnologiya, yangi 

bozor, yangi xomashyo manbai va yangi tashkiliy shakllarni “yangi kombinatsiyalar” 

deb atab, ularni tadbirkorning asosiy funksiyasi deb  

hisoblagan [14]. P. Druker esa innovatsiyani tasodifiy ilhom emas, balki maqsadli 

izlanish va tizimli boshqarish mumkin boʻlgan faoliyat sifatida koʻrsatib, innovatsion 

imkoniyatlarning yettita manbasini ajratgan [5]. 

Milliy innovatsion tizim konsepsiyasi K. Friman, B.-A. Lundvall va R. Nelson 

ishlarida shakllangan [8]; [11]; [12]. K. Friman Yaponiya misolida davlat, korxonalar 

va taʼlim muassasalari oʻrtasidagi aloqalar texnologik yutuqlarni belgilashini 

koʻrsatgan. H. Etskovits va L. Leydesdorff bu gʻoyani “uchlik spiral” (davlat - sanoat 

- universitet) modeli sifatida rivojlantirgan [6]. 

B.-A. Lundvall milliy innovatsion tizimni ishlab chiqaruvchilar va isteʼmolchilar 

oʻrtasidagi interaktiv oʻrganish jarayoni sifatida talqin qilgan  

boʻlsa [11], R. Nelson tahriri ostidagi qiyosiy tadqiqot turli mamlakatlarning 

innovatsion tizimlari institutsional tuzilishi, sanoat tarkibi va davlat siyosatiga koʻra 

sezilarli farq qilishini koʻrsatgan [12]. Bu xulosa bitta mamlakat modelini mexanik 

ravishda koʻchirish emas, balki uning alohida vositalarini mahalliy sharoitga 

moslashtirish zarurligini asoslaydi. 

Korxona darajasidagi boshqaruv vositalari boʻyicha R. Kuperning “Stage-Gate” 

modeli yangi mahsulot yaratish jarayonini bosqichlar va ular orasidagi qaror 

nuqtalariga ajratadi [4]. H. Chesbro esa “ochiq innovatsiyalar” paradigmasini taklif 

etib, korxonalar tashqi gʻoya va texnologiyalardan ham faol foydalanishi kerakligini 

asoslagan [2]. Yaponiya tajribasini umumlashtirgan M. Imai uzluksiz takomillashtirish 

(kaydzen) tamoyilini kichik, ammo doimiy innovatsiyalar manbai sifatida  

koʻrsatgan [9]. Innovatsion faoliyatni oʻlchash boʻyicha xalqaro metodologik asos 

OECD va Evrostatning Oslo qoʻllanmasi hisoblanadi [13]. 

Oʻzbekiston sharoitiga oid soʻnggi tadqiqotlarda ham innovatsion faoliyat 

masalalari oʻrganilmoqda. Jumladan, S. Siddikova va hammualliflar Oʻzbekistonda 

ITTKI xarajatlari bilan nominal YaIM oʻsishi oʻrtasidagi bogʻliqlikni birinchi farqlar 

va taqsimlangan lag modellari asosida tahlil qilgan [16]. Boshqa bir tadqiqotda 

Oʻzbekistonning innovatsion samaradorligi GII natijalar va resurslar sub-indekslari 

nisbati orqali yetakchi va rivojlanayotgan iqtisodiyotlar bilan taqqoslangan [3]. Biroq 

bu ishlar asosan makrodarajadagi koʻrsatkichlarga qaratilgan. 

Xorijiy boshqaruv modellarini Oʻzbekiston sanoat korxonalari sharoitiga 

moslashtirish, yaʼni qaysi vosita qaysi bosqichda qoʻllanishi kerakligini asoslash 

masalasi ilmiy adabiyotda yetarlicha yoritilmagan. 

METODOLOGIYA 

Tadqiqotda tizimli yondashuv, qiyosiy va institutsional tahlil, guruhlash hamda 

umumlashtirish usullaridan foydalanildi. Xorijiy tajriba besh mamlakat - Germaniya, 

Yaponiya, Janubiy Koreya, Xitoy va AQSh misolida oʻrganildi. Ular GII 2025 

reytingining birinchi oʻn ikkiligiga kiradi va innovatsion boshqaruvning bir-biridan 

farq qiluvchi modellarini ifodalaydi [17]. 

Har bir model uch mezon boʻyicha taqqoslandi: davlat, sanoat va ilm-fan 

oʻrtasidagi hamkorlik shakli; innovatsiyalarni moliyalashtirish mexanizmi; korxona 

ichidagi boshqaruv vositalari. Empirik baza sifatida WIPO, OECD va milliy statistika 

idoralari maʼlumotlari, meʼyoriy asos sifatida esa Oʻzbekiston Respublikasining 

innovatsion faoliyatga oid qonun hujjatlari olindi [20; 21; 22]. 

Tadqiqot uch bosqichda amalga oshirildi. Birinchi bosqichda innovatsion 

faoliyatni boshqarishga oid nazariy yondashuvlar - innovatsiya nazariyasi, milliy 

innovatsion tizim, “uchlik spiral”, “Stage-Gate” va ochiq innovatsiyalar konsepsiyalari 

umumlashtirilib, qiyosiy tahlil mezonlari asoslandi [2; 4; 6; 8; 14]. Ikkinchi bosqichda 

har bir mamlakat boʻyicha ITTKI xarajatlarining YaIMga nisbati, ularni 

moliyalashtirish manbalari va korxonalarning ulushi kabi koʻrsatkichlar ochiq rasmiy 

manbalar asosida toʻplandi va guruhlandi [1; 7; 10; 15; 19]. Oʻzbekistonning 

innovatsion salohiyati GII boʻyicha 2020-2025-yillardagi umumiy oʻrni, innovatsion 

resurslar va innovatsion natijalar sub-indekslari boʻyicha oʻrinlari dinamikasi orqali 

baholandi [18]. Uchinchi bosqichda aniqlangan eng yaxshi amaliyotlar innovatsion 

jarayon bosqichlariga biriktirilib, korxona darajasidagi boshqaruv modeli 

shakllantirildi; natija koʻrsatkichlarini tanlashda Oslo qoʻllanmasi tavsiyalariga 

tayanildi [13]. Tadqiqotning cheklovi shundaki, turli mamlakatlar maʼlumotlari turli 

manbalar va yillarga tegishli, shu sababli qiyosiy tahlil asosan sifat xarakteriga ega. 

TAHLIL VA NATIJALAR 

Innovatsiyalarni moliyalashtirish koʻlami 

Innovatsion yetakchi mamlakatlarda ITTKI xarajatlari YaIMning 2,7-5 foizini 

tashkil etadi, Oʻzbekistonda esa bu koʻrsatkich 0,2 foizdan oshmaydi (1-rasm). Janubiy 

Koreyada 2024-yilda ITTKI xarajatlari 131 trln vonga yetib, YaIMning 5,13 foizini 

tashkil etdi va dunyoda Isroildan keyin ikkinchi oʻrinni egalladi [1]. Xitoyda 2025-

yilda ITTKI xarajatlari 3,9 trln yuanga yetib, YaIMning 2,80 foiziga teng boʻldi va ilk 

bor OECD mamlakatlari oʻrtacha darajasidan oshdi [15]. Oʻzbekistonda esa 2010-

2024-yillarda bu koʻrsatkich YaIMning 0,12-0,17 foizi atrofida boʻlgan [16]. 

 
1-rasm. ITTKI xarajatlarining YaIMga nisbati, foizda (2024-yil)1 

Izoh: Oʻzbekiston uchun 2010-2024-yillardagi oraliq koʻrsatilgan. 

 

1-rasmda ITTKI xarajatlarining YaIMga nisbati boʻyicha Isroil (6,76 foiz) va 

Janubiy Koreya (5,13 foiz) yetakchilik qiladi, Shvetsiya (3,56 foiz), AQSh va 

Yaponiya (3,44 foizdan) undan keyingi oʻrinlarda turadi. Xitoyda bu koʻrsatkich 2,69 

foizni, Yevropa Ittifoqida 2,13 foizni tashkil etgan. Oʻzbekistondagi 0,12-0,17 foizlik 

daraja esa Yevropa Ittifoqi oʻrtachasidan qariyb 12-18 baravar, Janubiy Koreyadan esa 

30 baravardan ziyod past. Bunday farq innovatsiyalarni moliyalashtirish hajmini 

oshirish bilan birga, mavjud mablagʻlardan foydalanish samaradorligini ham oshirish 

zarurligini koʻrsatadi. 

Muhimi, yetakchi mamlakatlarda innovatsiyalarning asosiy moliyachisi davlat 

emas, balki korxonalarning oʻzidir. Xitoyda koʻp yillardan beri ITTKI xarajatlarining 

75 foizdan ortigʻini korxonalar qoplaydi [19]. Demak, innovatsion faoliyatni 

boshqarish, avvalo, korxona darajasidagi vazifadir. 

Germaniya: amaliy tadqiqotlar tarmogʻi va oʻrta biznes 

Germaniya modelining tayanchi - amaliy tadqiqotlar tashkilotlari va oʻrta sanoat 

korxonalari (Mittelstand) oʻrtasidagi barqaror hamkorlik. Uning markazida Fraunhofer 

jamiyati turadi: 74 ta institut va ilmiy boʻlinmada 30 mingdan ortiq xodim ishlaydi, 

yillik byudjeti 3,6 mlrd yevro [7]. Byudjetning 3,2 mlrd yevrosini buyurtma asosidagi 

tadqiqotlar tashkil etadi, davlat bazaviy moliyalashtirishi esa uning uchdan biridan 

oshmaydi; 2025-yilda sanoatdan tushum 966 mln yevroga yetgan [7]. 

Bu modelning boshqaruv mantigʻi aniq: institut davlatdan qancha koʻp 

moliyalashtirish olishi sanoatdan qancha buyurtma topishiga bogʻliq. Natijada 

 
1 Manba: [1]; [16] maʼlumotlari asosida muallif tomonidan tuzilgan. 

tadqiqotchilar bozor talabiga yoʻnaltiriladi, oʻz ITTKI boʻlinmasiga ega boʻlmagan 

oʻrta korxonalar esa tashqi ilmiy salohiyatdan foydalanadi. Germaniyaning “Sanoat 

4.0” (Industrie 4.0) konsepsiyasi ham shu hamkorlik asosida raqamli ishlab chiqarishni 

joriy etishga qaratilgan. 

Yaponiya: uzluksiz takomillashtirish va korporativ laboratoriyalar 

Yaponiya modeli yirik korporatsiyalar ichidagi kuchli ITTKI markazlari va ishlab 

chiqarishdagi uzluksiz takomillashtirish (kaydzen) uygʻunligiga asoslanadi [9]. 

Innovatsiya bu yerda faqat laboratoriya mahsuli emas: har bir ishchi taklif berish tizimi 

orqali jarayonni yaxshilashda qatnashadi. “Toyota ishlab chiqarish tizimi”dagi 

tejamkor ishlab chiqarish (lean) va sifat toʻgaraklari kichik, ammo koʻp sonli 

innovatsiyalarni doimiy oqimga aylantiradi. K. Friman taʼkidlaganidek, Yaponiyaning 

texnologik yutugʻi vazirliklar, korporatsiyalar va taʼlim tizimi oʻrtasidagi uzoq 

muddatli muvofiqlashtirishga tayangan [8]. 

Janubiy Koreya: davlat tomonidan yoʻnaltirilgan korporativ innovatsiya 

Janubiy Koreya davlat strategik ustuvorliklarni belgilab, yirik biznes guruhlari 

(chebollar) ularni amalga oshiradigan modelni shakllantirgan. Bu model yuqori natija 

bergan, ammo jiddiy nomutanosiblikni ham yuzaga keltirgan: 2021-yilda Samsung 

Electronics mamlakat korporativ ITTKI xarajatlarining 49,1 foizini, eng yirik besh 

kompaniya esa 75,5 foizini taʼminlagan [10]. Shu sababli Koreya tajribasi yirik 

korxonalar bilan bir qatorda kichik va oʻrta sanoat korxonalarining innovatsion 

salohiyatini ham rivojlantirish zarurligini koʻrsatadi. 

Xitoy: davlat rejasi va korxonalarning yetakchi roli 

Xitoy modeli uzoq muddatli davlat dasturlari (masalan, “Made in China 2025”) 

va korxonalarning ITTKIdagi hal qiluvchi ulushini birlashtiradi. 2021-2024-yillarda 

ITTKI xarajatlari yiliga oʻrtacha 10,5 foizga oʻsgan [19]. Natija sanoatda yaqqol 

koʻrinmoqda: 2025-yilda yuqori texnologiyali ishlab chiqarishning qoʻshilgan qiymati 

9,4 foizga oʻsib, barcha yirik sanoat korxonalari qoʻshilgan qiymatining 17,1 foizini 

tashkil etdi [15]. 

AQSh: venchur moliyalashtirish va kichik biznes innovatsiyalari 

AQSh modeli bozor mexanizmlari, rivojlangan venchur kapital va 

universitetlardan texnologiyalar transferiga tayanadi. Davlatning asosiy vositasi - 

kichik biznes innovatsion tadqiqotlari dasturi (SBIR): yirik federal agentliklar tashqi 

ITTKI byudjetining belgilangan qismini kichik korxonalarning tanlov asosidagi 

loyihalariga yoʻnaltiradi. Bu dastur gʻoyani tekshirishdan prototipgacha bosqichma-

bosqich moliyalashtiradi va keyingi bosqichga oʻtishni oldingi natijaga bogʻlaydi. 

Korxona darajasida esa H. Chesbro asoslagan ochiq innovatsiyalar amaliyoti - 

startaplarni sotib olish, korporativ venchur fondlar va litsenziyalash keng  

tarqalgan [2]. 

Modellarning qiyosiy tavsifi 

Koʻrib chiqilgan modellar davlat roli va moliyalashtirish manbai boʻyicha 

farqlansa-da, korxona darajasida ularning barchasi innovatsiyani alohida 

boshqariladigan jarayon sifatida tashkil etadi (1-jadval). 

1-jadval 

Sanoat korxonalarida innovatsion faoliyatni boshqarish modellarining 

qiyosiy tavsifi1 

Model Davlatning roli 

Asosiy 

moliyalashtirish 

manbai 

Korxona 

darajasidagi 

asosiy vosita 

Oʻzbekiston 

uchun asosiy 

saboq 

Germaniya 

Amaliy tadqiqot 

institutlarini 

bazaviy 

moliyalashtirish 

Buyurtma asosidagi 

tadqiqotlar, sanoat 

buyurtmalari 

Oʻrta 

korxonalarning 

tadqiqot institutlari 

bilan shartnomaviy 

hamkorligi 

Davlat 

moliyalashtirishini 

sanoat 

buyurtmalariga 

bogʻlash 

Yaponiya 
Uzoq muddatli 

muvofiqlashtirish 

Korporatsiyalarning 

oʻz mablagʻlari 

Kaydzen, sifat 

toʻgaraklari, taklif 

berish tizimi 

Ishchilarning 

takomillashtirish 

takliflarini 

ragʻbatlantirish 

Janubiy 

Koreya 

Strategik 

ustuvorliklarni 

belgilash, 

yoʻnaltirish 

Yirik biznes 

guruhlari 

Korporativ ITTKI 

markazlari 

Yirik korxonalar 

bilan birga KOʻB 

innovatsiyalarini 

qoʻllab-quvvatlash 

Xitoy 

Uzoq muddatli 

rejalashtirish, 

maqsadli 

dasturlar 

Korxonalar 

(ITTKIning 75 

foizdan ortigʻi) 

Maqsadli 

koʻrsatkichlar, 

texnologik parklar 

Korxonalar ITTKI 

ulushini 

koʻrsatkich sifatida 

belgilash 

AQSh 

Tanlov asosidagi 

bosqichli grantlar 

(SBIR) 

Venchur kapital, 

korporatsiyalar 

Ochiq 

innovatsiyalar, 

korporativ venchur 

fondlar 

Bosqichli, natijaga 

bogʻlangan 

moliyalashtirish 

 

1-jadvalda besh model davlatning roli boʻyicha farqlanadi: Germaniya va 

AQShda davlat natijaga yoki sanoat buyurtmasiga bogʻlangan moliyalashtirish orqali, 

Janubiy Koreya va Xitoyda strategik ustuvorliklar va maqsadli dasturlar orqali, 

Yaponiyada esa uzoq muddatli muvofiqlashtirish orqali taʼsir koʻrsatadi. Shu bilan 

birga, barcha modellarda innovatsiyalarning asosiy moliyalashtirish manbai 

korxonalar, sanoat buyurtmalari yoki xususiy kapital hisoblanadi. Jadvalning oxirgi 

ustunida keltirilgan saboqlar keyingi qismda eng yaxshi amaliyotlar sifatida 

umumlashtirildi. 

Eng yaxshi amaliyotlar 

Xorij tajribasini umumlashtirib, sanoat korxonalarida qoʻllash mumkin boʻlgan 

beshta eng yaxshi amaliyot ajratildi: 

1. Bosqichli qaror qabul qilish (Stage-Gate). Loyiha gʻoyadan bozorga 

chiqishgacha bosqichlarga boʻlinadi va har bir bosqich oxirida davom ettirish yoki 

toʻxtatish toʻgʻrisida qaror qabul qilinadi [4]. Bu mablagʻni istiqbolsiz loyihalarga 

sarflashning oldini oladi. 

 
1 Manba: [1]; [2]; [7]; [8]; [9]; [10]; [15]; [16]; [19] asosida muallif tomonidan tuzilgan. 

2. Ochiq innovatsiyalar. Korxona universitetlar, tadqiqot institutlari va 

startaplarning gʻoyalaridan foydalanadi, oʻzi ishlatmayotgan texnologiyalarni esa 

litsenziya orqali sotadi [2]. 

3. Uzluksiz takomillashtirish. Ishchilarning takliflari tizimli yigʻiladi, baholanadi 

va ragʻbatlantiriladi [9]. 

4. Natijaga bogʻlangan moliyalashtirish. Fraunhofer va SBIR tajribasidagi kabi 

keyingi mablagʻ oldingi natija yoki sanoat buyurtmasi mavjudligiga bogʻlanadi [7]. 

5. Innovatsion koʻrsatkichlar tizimi. ITTKI xarajatlarining tushumga nisbati, 

yangi mahsulotlar ulushi va patentlar soni rahbariyat samaradorligini baholash 

koʻrsatkichlariga kiritiladi [13]. 

Oʻzbekiston sanoat korxonalarida qoʻllash imkoniyatlari 

Oʻzbekiston GIIda toʻrt yil ketma-ket kutilganidan yuqori natija koʻrsatayotgan 

mamlakatlar qatoriga kiradi, biroq resurslar va natijalar oʻrtasidagi farq qisqarmayapti 

(2-rasm) [17]. 2020-2025-yillarda innovatsion resurslar boʻyicha oʻrin 81-dan 69-ga 

yaxshilangan boʻlsa, natijalar boʻyicha 2022-yildan beri 88-92-oʻrinlar oraligʻida 

qolmoqda [18]. 

 
2-rasm. Oʻzbekistonning Global innovatsiyalar indeksidagi oʻrinlari, 2020-

2025-yillar1 

 

2-rasmda 2020-2025-yillarda Oʻzbekistonning umumiy oʻrni 93-dan 79-ga, 

innovatsion resurslar boʻyicha oʻrni 81-dan 69-ga, innovatsion natijalar boʻyicha esa 

118-dan 92-ga koʻtarilgan. Natijalar boʻyicha asosiy yutuq 2020-2022-yillarga toʻgʻri 

keladi (118-dan 91-ga), 2023-yilda 88-oʻringa chiqilgandan soʻng esa koʻrsatkich yana 

92-oʻringa tushgan. Resurslar va natijalar oʻrinlari oʻrtasidagi farq 2023-yilda 16 

pogʻonagacha qisqargan boʻlsa, 2025-yilda yana 23 pogʻonaga kengaygan. 

 
1 Manba: WIPO maʼlumotlari [18] asosida muallif tomonidan tuzilgan. 

Bu holat mahalliy tadqiqotlar xulosasi bilan ham tasdiqlanadi: asosiy muammo 

investitsiya tanqisligida emas, balki ilm-fan va sanoat aloqalarining zaifligi va tadqiqot 

natijalarining past tijoratlashuvida [3]. Demak, Oʻzbekiston uchun eng dolzarb vazifa 

- korxona darajasida gʻoyadan bozorgacha boʻlgan yoʻlni boshqarishdir. 

Xorij tajribasi asosida sanoat korxonalarida innovatsion faoliyatni boshqarishning 

besh bosqichli modeli taklif etiladi. Har bir bosqich yuqorida ajratilgan eng yaxshi 

amaliyotlardan biriga tayanadi (2-jadval). 

2-jadval 

Sanoat korxonasida innovatsion faoliyatni boshqarishning taklif etilayotgan 

modeli1 

Bosqich Mazmuni 
Tayanch xorij 

amaliyoti 

Natija 

koʻrsatkichi 

1. Gʻoyalarni 

yigʻish 

Ishchilar takliflari, mijozlar 

talablari, universitetlar va 

startaplar bilan hamkorlik 

Kaydzen (Yaponiya), 

ochiq innovatsiyalar 

(AQSh) 

Yil davomida kelib 

tushgan va koʻrib 

chiqilgan takliflar 

soni 

2. Tanlash va 

baholash 

Innovatsion kengash 

gʻoyalarni texnik va iqtisodiy 

mezonlar boʻyicha saralaydi 

Stage-Gate qaror 

nuqtalari 

Keyingi bosqichga 

oʻtgan loyihalar 

ulushi 

3. Ishlab chiqish 

Prototip yaratish, tadqiqot 

institutlari bilan 

shartnomaviy ishlar 

Fraunhofer modeli 

(Germaniya) 

ITTKI 

xarajatlarining 

sotish hajmiga 

nisbati 

4. Joriy etish va 

tijoratlashtirish 

Ishlab chiqarishga joriy etish, 

bozorga chiqarish, 

litsenziyalash 

Bosqichli 

moliyalashtirish 

(SBIR, AQSh) 

Yangi 

mahsulotlarning 

sotishdagi ulushi 

5. Monitoring va 

ragʻbatlantirish 

Natijalarni baholash, 

mualliflarni ragʻbatlantirish, 

tajribani umumlashtirish 

Korxona ITTKI 

koʻrsatkichlari 

(Xitoy, Koreya) 

Innovatsiyalardan 

olingan qoʻshimcha 

foyda, patentlar 

soni 

 

2-jadvalda keltirilgan model innovatsion jarayonni gʻoyalarni yigʻishdan 

monitoringgacha boʻlgan besh bosqichga ajratadi va har bir bosqich uchun tayanch 

xorij amaliyoti hamda oʻlchanadigan natija koʻrsatkichini belgilaydi. Birinchi va 

ikkinchi bosqich koʻrsatkichlari gʻoyalar oqimi va ularni saralash sifatini, uchinchi va 

toʻrtinchi bosqich koʻrsatkichlari ITTKI xarajatlari va yangi mahsulotlar ulushini, 

beshinchi bosqich koʻrsatkichlari esa innovatsiyalardan olingan iqtisodiy samarani aks 

ettiradi. Bu koʻrsatkichlar Oslo qoʻllanmasidagi innovatsion faoliyatni oʻlchash 

yondashuviga tayanadi [13]. 

Modelni joriy etishda ikki cheklov hisobga olinishi kerak. Birinchidan, koʻpchilik 

mahalliy sanoat korxonalarida alohida ITTKI boʻlinmasi yoʻq, shuning uchun 

Germaniya tajribasidagi kabi tashqi tadqiqot tashkilotlari bilan shartnomaviy 

hamkorlik ichki boʻlinma tashkil etishdan arzonroq va tezroq yoʻl hisoblanadi. 

Ikkinchidan, Koreya tajribasi koʻrsatganidek, qoʻllab-quvvatlash faqat yirik 

 
1 Manba: muallif ishlanmasi. 

korxonalarga qaratilsa, innovatsion salohiyat bir necha kompaniyada toʻplanib  

qoladi [10]. 

XULOSA VA TAKLIFLAR 

Tadqiqot natijalari shuni koʻrsatdiki, innovatsion yetakchi mamlakatlarning 

modellari davlat roli boʻyicha turlicha boʻlsa-da, ularning barchasida innovatsiya 

korxona darajasida alohida boshqariladigan jarayon sifatida tashkil etilgan va uning 

asosiy moliyachisi korxonaning oʻzi hisoblanadi. Oʻzbekistonda innovatsion resurslar 

oʻsayotgan boʻlsa-da, natijalar ortda qolmoqda; bu korxonalarda gʻoyani 

tijoratlashtirilgan mahsulotga aylantiruvchi boshqaruv tizimi zaifligidan dalolat beradi. 

Shu asosda quyidagi takliflar ishlab chiqildi: 

1. Yirik va oʻrta sanoat korxonalarida innovatsion kengash tuzib, taklif etilgan 

besh bosqichli boshqaruv modelini va “Stage-Gate” qaror nuqtalarini ichki meʼyoriy 

hujjatlarga kiritish. 

2. Germaniya tajribasi asosida ilmiy-tadqiqot institutlarini davlat tomonidan 

moliyalashtirish hajmini ularning sanoat korxonalaridan olgan buyurtmalari hajmiga 

bogʻlash. 

3. AQShning SBIR dasturi tajribasi asosida kichik va oʻrta sanoat korxonalari 

uchun gʻoyani tekshirish, prototip yaratish va tijoratlashtirish bosqichlarini alohida 

moliyalashtiruvchi tanlov asosidagi grant mexanizmini joriy etish. 

4. Yaponiya tajribasi asosida ishchilarning texnik takomillashtirish takliflarini 

qabul qilish, baholash va moddiy ragʻbatlantirish tizimini joriy etish. 

5. Davlat ishtirokidagi sanoat korxonalari rahbarlari faoliyatini baholash 

koʻrsatkichlariga ITTKI xarajatlarining sotish hajmiga nisbati va yangi 

mahsulotlarning sotishdagi ulushini kiritish. 

6. Korxonalar va oliy taʼlim muassasalari oʻrtasida ochiq innovatsiyalar 

platformasini yaratish orqali “uchlik spiral” hamkorligini mustahkamlash. 

Taklif etilgan yondashuv sanoat korxonalarida innovatsion resurslardan samarali 

foydalanish, tadqiqot natijalarini tijoratlashtirish va Oʻzbekistonning Global 

innovatsiyalar indeksidagi natijalar sub-indeksini yaxshilash imkonini beradi. 

Keyingi tadqiqotlarda taklif etilgan modelni muayyan sanoat tarmoqlari 

korxonalarida sinovdan oʻtkazish va uning natija koʻrsatkichlarini korxonalar 

hisobotlari asosida baholash maqsadga muvofiq. 

